
mavaheng so panid

nokakowa pa am, amyan so mingaran syapen Lalitan a rakowa rarakeh.
amyan so maci vahey jiya adowa ka apo na. rakrakeh am mingaran si
Masagaz, ananak am mingaran si Masikep. mandey so ararow a maciheza
do akey da mangey do keysakan a maneysavat.

ka asarow am, mangey maneysavat sira miketeh, to da cita do libtong o
adwa ka among, ka oli da nya pacitaen do akey da, maniring o akey da am,
“alibangbang o ngaran tamo sya.”

nipadengdeng da do sinavat da o alibangbang, a ka yakan da nya. ji
nimiyahaey a ka picyanokanoka da malama, ka picyatotoing na do keyliyan
da.

kadadayan no arow am mitateynep o akey da, maniring do tateynep na
o mavaheng so panid a alibangbang am, “no makahap kamo so alibangbang
am, ji nyo pacizavoza do meycyamadadayan a among kano iseysavat nyo a
dengdengngen, ta si yakan nyo am picyanonokaen na kano piycyaingingnen

na inyo!” ikadowa na arow am, omhep o akey da mangey do mingaran so
Yabnoy a kakawin ang, macita na do apot no wawa o0 mavaheng so panid a

alibangbang, maciyangey do tateynep na.

maniring o mavaheng so panid do rarakeh am. “o0 among no rayon am,
yamiyan so kowan jiyaken a mavaheng so panid kano sosoowen kano
papatawen kano kalalo kano loklok.”

“no mirayon kanyo simakowa am, malovot kamo a asa keyli a
mahakey a miyayob so cininon, ka pivolavolangat nyo kano mitamtamek ka
nyo, a somazap so karakowan no wawa, tomawag ji yamen.” Kowan no
nimapatateynep do rarakeh a mavaheng so panid a alibangbang ang ka
pamizing na do rarakeh so icyakan so among no rayon, to mangdey so
awawan a mirayon o rarakeh, tomawag do among no rayon, ka pilimwang
na rana do ka pongsoan ta, to miyonong a mai sicyakowa ya a ya inaraen no
tao do pongso a mivanwa tomawag jira.

no makatawaz sira 0 mangahahap so among no rayon so mavaheng so
panid a alibangbang am, ikasarey da, ta neyminakem na ori do alibangbang,
a nimapamizing so vazazazay do ipirayon do rarakeh a inapo no tao

Jimowrod.

